
পূজিব তোমার পবিত্র চরণ,

 কিছু ওমা আর নাহি এ ঘরে।



সে সামান্য ফুলে তুচ্ছ উপহারে,

 হয় যদি ওমা সত্তোষ তোমার,

তবেই জীবন সার্থক হইবে,

 ঘুচিবে এ গুরু পাপের ভার।

নতুবা উপায় নাহি গো জননি,

 দীন হীন আমি দরিদ্র অতি,

উচ্চ উপচারে পুজিবারে পদ,

 মাগো এ দীনের নাহি শকতি।

কাঙালের গৃহে এস এস মাত,

 কাঙালের পূজা লও গো আসি;

এস এস ওমা দরিদ্রের ঘরে,

 ঘুচুক এ পাপ তাপের রাশি।

জগত জননি, দুর্গতি নাশিনি,

 ভকত বৎসলে সঙ্কট হারিণি;

জয় মহামায়া বিঘ্ন বিনাশিনি,

 জাগ ও জননি জগত মাতা;

জয় জয় দুর্গে জয় ভগবতি,

 অনন্ত সৌন্দর্যে অনন্ত শকতি;

তোমার ইচ্ছায় সৃষ্টি লয় স্থিতি,

 তুমি মা সংসারে একই ত্রাতা;

জয় মহা মায়া বিঘ্ন বিনাশিনি,

 জাগ ও জননি জগত মাত।

